
Það er mikilvægt að börnin geri skýran greinamun á ævintýrapersónunum í 
Dýraheimasögunum og heilögum Frans frá Assisi sem var raunverulega til.

 
Þroskasvið    Táknræn persóna

Leitin að tilgangi lífsins  Vinir lífsins eins og Frans

Börnin fá því að sjá „persónur“ sem eru fyrirmyndir að samfélagslega 
viðurkenndri hegðun og góðri framkomu og samsvara áfangamarkmiðum 
skátanna fyrir viðkomandi þroskasvið. 

Eins og sjá má í Drekaskátabók barnanna kynna dýrin sjálf fyrir börnunum 
áfangamarkmið skátanna fyrir hvert þroskasvið.

heilagur frans frá Assisi 
táknar leitina að tilgangi lífsins

Jafnvel þótt sögupersónur Kiplings séu manngerðar og sýni í sumum 
aðstæðum yfirskilvitlegt næmi á umhverfið væri of langt gengið að 
velja eina þeirra til að tákna leit mannsins að tilgangi lífsins. Þess vegna 
er leitað til raunverulegrar manneskju til að kynna áfangamarkmið 
andlegs þroska. 

Lífsgildi heilags Frans frá Assisi er gott dæmi um andlegan þroska. 
Frans hentar því vel sem táknræn persóna fyrir hið andlega þroskasvið.

Persónurnar úr Dýrheimum voru ekki valdar vegna raunverulegra 
persónueinkenna dýrategundarinnar. Hlébarðar, slöngur, birnir, mongúsar 
eða selir voru ekki valin vegna þess að þau væru gædd sérstökum 
persónueinkennum. Þau voru valin vegna þess að í sögunni voru þeim 
gefnir sérstakir „mannlegir“ eiginleikar til að koma ákveðnum skilaboðum 
á framfæri og setja svip á samfélag sem er líkara samfélagi manna en dýra.



1068. kafli | Þroskasviðin

hraust og heilbrigð

Hver gæti verið betra tákn fyrir drekaskáta um 
líkamsþroska en svarti hlébarðinn Bagheera? 

hraust og heilbrigð  
   eins og Bagheera

Þroskasviðin og táknrænar
 persónur sem einkenna þau

Úr því að líkaminn þroskast og starfar eftir líffræðilegum lögmálum náttúrunnar 
er oft talið að einstaklingurinn geti ekki haft áhrif á starfsemi hans. Þetta er aðeins 
satt að hluta til, sýnt hefur verið fram á að við getum gert margt til að vernda lífið, 
þroska líkama okkar og gæta heilsunnar. 

Þegar við viljum leggja okkar af mörkum til heildarþroska einstaklingsins er þess 
vegna fyrsta verkefnið að stuðla að þroska líkamans, enda hefur það mikil áhrif á 
persónuleikann í heild.

Drekaskátar verða smátt og smátt að læra að vera ábyrgir í þessum efnum.

Fyrst í stað felst ábyrgðin eingöngu í því að fræðast um líkamann, hlusta á fullorðna 
fólkið, fara eftir leiðbeiningum um umhirðu hans og átta sig á hættum sem geta 
fylgt því sem skátarnir taka sér fyrir hendur.

Smám saman fræðast börnin svo betur um líkamsstarfsemina, til dæmis smitsjúk-
dóma sem þau gætu fengið. Þau læra að sætta sig við líkamleg takmörk sín og hafa 
stjórn á skyndihvötum og auknu afli. 

Meðvitund um persónulegt hreinlæti og snyrtilegt umhverfi telst líka til 
líkamsþroska, einnig hollt og fjölbreytt mataræði, góð nýting á tíma og frístundum, 
sem og þátttaka í leikjum og útivist.

líkamsþroski

Bagheera
fæddist fangi en braut 
upp lásinn sem lokaði 
hann af frá umheiminum 
með einu höggi. Aflið 
færði honum frelsi en án 
þess hefði líf hans orðið 
innihaldslítið.

Bagheera var dökkur og 
gljáandi, fimur og léttfættur, 
hraustur og heilbrigður. Hann 
kenndi Mowgli að veiða, 
hvernig átti að hreyfa sig hratt 
og hljóðlega gegnum gróður-
þykkni og að vera vakandi fyrir 
öllum hljóðum og hreyfingu í 
frumskóginum.
 
Bagheera var forvitinn og reikar um skóginn. Hann vissi hvað óhætt 
var að borða og hvað var skaðlegt. Þegar hann þreyttist fann hann sér 
öruggan svefnstað. Hann hugsaði vel um líkamann en var svo sannarlega 
ekki hégómagjarn. Bagheera vissi að hann þurfti að hugsa vel um 
líkamann til að vera hraustur og fimur, annars færi illa fyrir honum.

Af hinum fima Bagheera – sem þekkti leyndardóma sjálfsbjargar-
viðleitninnar og gat varið sig fyrir öllu illu sem kunni að leynast á 
ókunnugum slóðum – læra börnin að hugsa vel um sig, þroska líkamann 
og gæta heilsunnar, en það eru þrjú helstu markmið drekaskáta á þessu 
þroskasviði. 

sköpunargáfan örvuð

snjöll
 eins og Kaa

Kaa, gáfaða, reynda og úrræðagóða kyrkislangan, er tilvalin persóna 
til að tákna vitsmunaþroskann og sköpunargáfuna. 

Kaa er sallarólegur, nákvæmur, gerir sjaldan mistök og er hvorki 
eitraður né árásargjarn. 

Mennirnir eru meira en líkaminn, þeir eru hugsandi verur. Hugsunin gerir okkur 
kleift að leita sannleikans, mynda tengingar, draga ályktanir, geyma upplýsingar og 
framkvæma ýmislegt annað sem eykur smám saman þekkingarforðann og  hjálpar 
okkur að læra af reynslunni.

Þessi þekking er frábrugðin hæfileikanum til að nota þekkinguna á nýstárlegan hátt 
sem hæfir aðstæðum og skapa þannig nýjar hugmyndir og finna nýjar lausnir. Þann 
hæfileika köllum við sköpunargáfu.

Allir geta þróað með sér sköpunargáfu, það þarf bara að leyfa henni að njóta sín og 
rýma til fyrir henni í tilverunni. Til þess þurfum við að skapa hvetjandi umhverfi sem 
umbunar fyrir nýjar hugmyndir og lætur börnunum finnast þau vera örugg og metin 
að verðleikum. 

Einnig þarf að losna við það sem hindrar sköpunargáfuna; fáfræði, fastheldni á 
gamlar reglur, ótta við að mistakast eða misheppnast, tregðu til að taka áhættu, 
strangt umhverfi, tilhneigingu til að fylgja straumnum og stöðugar ávítur og 
gagnrýni.

Enginn getur þróað með sér sköpunargáfu á einum degi. Það tekur tíma að verða 
skapandi manneskja. Aldurinn sjö til níu ára, þegar börn eru forvitin og athugul, 
spyrja um allt milli himins og jarðar og vilja finna upp, byggja … eða rífa í sundur, er 
fyrirtaks aldur til að þroska sköpunargáfuna. 

vitsmunaþroski

Kaa hefur 

á sinni löngu 
ævi sankað að 

sér reynslu og orðið mjög klókur með 
aldrinum. Hann beitir hyggindum sínum 

svo lítið ber á, hljótt og örugglega. Jafnvel 
þótt hann sé gríðarsterkur og geti gleypt apa í 

heilu lagi fylgir hann ekki eðlishvötinni heldur sýnir 
Mowgli virðingu, bjargar lífi hans nokkrum sinnum og 
kennir honum hyggindi og myndugleika. 

Þegar Kaa smýgur gegnum vatnið, gulleitur og 
kastaníubrúnn með stórum, dökkum flekkjum, kemur 
enginn auga á hann, svo snilldarlega leynist hann í 
samspili ljóss og skugga trjágreinanna sem slúta yfir 
fljótið. Klókindin gera honum kleift að bjarga Mowgli 
úr Köldukvíum, fyrst með því að beita búknum eins og 

sleggju og brjóta steinvegginn. Síðan með því að breyta 
sér í stiga svo Mowgli geti klifrað upp af botni gryfjunnar 

sem aparnir köstuðu honum í. Við önnur tækifæri notaði 
hann búkinn sem hengirúm, dýnu, gorm og fleka. 

Kaa er snjöll, hugmyndarík og forvitin slanga, 
sem skiptir um ham með reglulegu millibili, 

eins og til að reyna að aðlagast 
breyttum tímum. 

Hann man mjög langt aftur í tímann og er ótrúlega úrræðagóður. 
Þess vegna er Kaa góður bandamaður til að örva sköpunargáfuna hjá 
drekaskátunum.

Auk vitsmuna býr mannfólkið yfir vilja. Þetta tvennt bætir hvort annað svo 
mikið upp að það er til lítils að vera skynsamur eða skynsöm ef viljann skortir. 
Skynsemin gerir okkur fært að greina sannleikann og viljinn beinir okkur að því 
sem við teljum rétt. 

Oft er sagt að manneskjur sem hafa sterkan persónuleika séu þær sem geta beitt 
viljanum. Getan til að beita viljanum og að stýra kröftum okkar og hvötum í 
samræmi við þau gildi sem við trúum að séu rétt er oft kölluð viljastyrkur. 

Það getur verið erfitt fyrir þann sem hefur ekki lært að beita viljastyrknum strax 
í bernsku að hafa sterkan persónuleika. Sveitarstarfið bætir úr því en þar öðlast 
drekaskátarnir reynslu sem eykur viljastyrkinn. 

Börnin læra að meta það sem þau ráða við, en reyna jafnframt að gera hlutina betur 
og af meira kappi en áður. Á meðan þau læra að þekkja og sætta sig við annmarka 
sína og mistök, setja þau sér til nýjar áskoranir til að sigrast á. 

Að skilja og virða skátaheitið og skátalögin, sem draga saman í stuttu máli lífsmark-
mið skáta á þessum aldri, skiptir meginmáli fyrir persónuþroskann. Vilji til að hlusta 
á aðra, hollusta við sannleikann, glaðværð og bjartsýni, að þykja vænt um vini 
sína og kunna að meta fjölskylduna, hjálpsemi og virðing fyrir náttúrunni - hjálpar 
börnunum að skilja og ástunda gildi sem gera þau síðar að heilsteyptum fullorðnum 
manneskjum.

vitur
 eins og Baloo
Eins og úlfarnir á Seeonee-hæðum, sem eru frjálsir af því að þeir 
viðurkenna og halda skógarlögin, búa drekaskátar sig undir frelsið 
með því að lifa í samræmi við sín eigin lög og heit. 

Baloo, stóri brúni björninn, kenndi ylfingunum lögin, vingjarnlega 
en ákveðið. Gæti nokkur verið betra tákn fyrir persónuþroska en 
hann? 

Skynsöm og vitur
persónuþroski

  Baloo er of stór og sterkur 
til að freista rándýranna og keppir ekki 

við nein önnur dýr um fæðuna. Þessi 
indverski björn fær aðra skógarbúa til að 

sýna hverjum öðrum virðingu og leggur sitt 
af mörkum til að andrúmsloftið í skóginum sé 

          laust við ótta og illdeilur.

Baloo er í senn strangur og blíður, hreyfir sig hægt og er virtur fyrir 
visku sína. Hann kennir okkur að vera sterk, lifa í sátt og samlyndi 
við aðra og breyta í samræmi við lífsreglur okkar. Hann er ekki alltaf 
sýnilegur, frekar en aðrir góðir leiðbeinendur, en birtist þegar hans er 
þörf. Hann tekur ekki frumkvæðið nema við sérstakar aðstæður en er 
tiltækur þegar einhver vill bera undir hann vandamál og það er alltaf 
hægt að reiða sig á góða dómgreind hans, enda byggist hún á áralangri 
reynslu.

Baloo verður áhyggjufullur og ákafur yfir því sem skiptir raunverulegu 
máli og lætur þá til sín taka, en hann er samt alltaf í góðu skapi. Visk-
an kemur ekki í veg fyrir að hann sýni gleði og geri sitthvað óvænt. 
Honum fylgir bros, enda tekur hann lífið alvarlega en sjálfan sig ekki 
sérlega hátíðlega – óhófleg alvara er tortryggileg og vekur alltaf 
dálitlar áhyggjur. 

Baloo er vitur björn með mikinn viljastyrk samhliða góðri kímnigáfu. 
Hann fræðir börnin um lögin og gleðina sem fylgir því að lifa í 
samræmi við þau. 

Leiðsögn um tilfinningar og skoðanir
Geðhrif og tilfinningar eru hluti af persónuleikanum, ekki síður en líkaminn, 
skynsemin og viljinn. 

Tilfinningar, innri hvatir og ástríður mynda allar tilfinningasvið persónuleikans 
og hafa áhrif á allt sem fólk gerir. Þó að margir eigi kannski erfitt með að lýsa 
tilfinningum sínum skipta þær miklu máli og hafa varanleg áhrif á innri mann 
hverrar persónu. 

Atburðir úr daglegu lífi skila sér í tilfinningalegri reynslu. Þegar fólk tekur slíka 
reynslu inn á sig bregst líkaminn við og það hefur áhrif á hegðun viðkomandi 
manneskju. Tilfinningareynsla kemur líka fram í hugmyndum, skoðunum og 
hugsunum fólks og hún hefur einnig áhrif á persónuleikann.

Allt uppeldi ætti að miða að því að þessi þáttur lífsins verði eðlilegur og 
óaðskiljanlegur hluti af hegðun fólks og komi þannig í veg fyrir misþroska.

Drekaskátar læra að þekkja, lýsa, tjá og miðla tilfinningum sínum og líðan. 
Þeir læra líka að hugsa áður en þeir framkvæma, stofna til vináttu og viðhalda 
henni, viðurkenna skoðanir annarra og að segja frá og lýsa því hvað þeim finnst 
og hvernig þeim líður án þess að særa tilfinningar annarra eða gera grín að þeim. 

Þeir fá líka kynfræðslu sem hæfir þeirra aldri og læra að líta á líkamlega muninn 
á körlum og konum sem algjörlega eðlilegan. Þeir vita hvaða hlutverki bæði 
kynin gegna í æxlunarferlinu og læra að meta sanngirni og jafnrétti í samskiptum 
kynjanna. 

Þeir læra að njóta samverustunda með fullorðnum, að meta kærleikann sem þeir eru 
aðnjótandi innan fjölskyldunnar og að eiga vinsamlegt samband við systkini sín.

Rikki tikki tavi, litli, langi mongúsinn með gljáandi feldinn, bleika 
nefið og skæru augun, er iðni og hugrakki vinurinn sem hvetur 
drekaskátana til að þroska með sér tilfinningar sínar.

Dag einn skolaði indverskt sumarflóð litla mongúsnum úr greni sínu 
og fleytti honum alla leið í garð við gamlan hermannaskála. Þar fann 
Teddy hann, ruglaðan og ringlaðan eftir volkið. Teddy var enskur 
strákur sem bjó með foreldrum sínum á Indlandi þar sem faðir hans 
gegndi herþjónustu.

 tryggur og vingjarnlegur 
  eins og Rikki tikki tavi

tilfinningaþroski

Upp frá 
því var Rikki 
tikki tavi 
óaðskiljanlegur 
vinur drengsins 
og fjölskyldu 
hans. Hann var 
forvitinn 
og blíð-
lyndur og 
sýndi fljótlega 
hvað hann var 
kátur og ástríkur. 
Hann prílaði upp í 
kjöltu fólks til að 
láta kjassa sig, sat á öxl 
vinar síns, rak forvitið nefið í 
bakið á honum og svaf allar nætur við 
hlið hans á koddanum. 

Rikki tikki tavi vissi að þakklæti og væntumþykja er ekki einungis tjáð 
með blíðuhótum, heldur einnig með því að gæta þeirra sem maður 
elskar og hjálpa þeim hvað sem á dynur, jafnvel þótt maður stofni sér í 
alvarlega hættu við það. 

Rikki tikki tavi fékk fyrr en varði tækifæri til þess. Hann bjargaði 
fjölskyldunni frækilega frá Nöldursegg og Nöldurskjóðu, svörtu, stóru, 
eitruðu gleraugnaslöngunum með flata, upprétta hausinn, ískalda 
hjartað, lágværa hvæsið og illúðlegu, sviplausu augun. Hann bjargaði 
þeim líka frá Karait, agnarlitla, jarðlita snáknum, sem var ennþá 
hættulegri en gleraugnaslöngurnar af því að hann var svo lítill að 
engan grunaði hann um græsku. 

Rikki tikki tavi er tákn um tilfinningar, tryggð og vingjarnleika. Hann 
er gæfi, hugrakki litli mongúsinn með augu eins og brennandi glóð, 
sem er næstum aldrei kyrr, aldrei hræddur lengi í senn, alltaf kátur, 
ræðst til bardaga eins og hann væri að dansa, með sveiflum og 
hlykkjum eins og ætt hans öll. 

umhyggja fyrir öðrum

umhyggjusamur
 eins og Kotick
Kotick, unglingsselurinn með ævintýraþrána, eltist óþreytandi við 
hugsjón sem virtist ekki hægt að gera að veruleika. Hann er tákn 
umhyggju, samstöðu og réttlætis. Jafnvel þó að hvíti feldurinn hans 
sé áberandi sker hann sig enn meira úr hópnum vegna umhyggjunnar 
sem hann ber fyrir öðrum.

Markmiðið með öllu framsæknu uppeldisstarfi er frelsi einstaklingsins og allir 
vonast til að nýta frelsið til að öðlast hamingju.

Þess vegna sagði Baden-Powell að sönn velgengni fælist í hamingju. Hann 
bætti líka við að besta leiðin til að öðlast hamingju væri að gera annað fólk 
hamingjusamt. 

Frelsi mannsins leiðir til djúprar og varanlegrar hamingju ef við notum það til 
að þroska okkur sjálf með því að rétta öðrum hjálparhönd. Á þann hátt tengist 
frelsið viðurkenningu á öðrum, skuldbindingu gagnvart samfélaginu, aðstoð við 
þá sem þjást, gagnkvæmum uppgötvunum og uppbyggjandi samræðum milli 
menningarheima og þjóða. 

Því er ekki hægt að tala um heildstæðan persónuþroska ef við sleppum því að 
efla félagslegan þroska einstaklingsins. Af þeirri ástæðu fá drekaskátarnir strax í 
upphafi sveitastarfsins verkefni til að þeir geti betur þroskað með sér umhyggju 
fyrir öðrum, hjálpsemi og skilning á gildi samstöðu. 

Drekaskátar læra líka að ástunda lýðræði, þekkja og virða yfirvöld og skilja og 
viðurkenna hegðunarreglur friðsamlegrar sambúðar. Þeir eru hvattir til að taka 
sífellt meiri þátt í ákvarðanatöku og virða samkomulagið sem sveitin kemst að. 
Börnin eru líka beðin um að velja sér fulltrúa úr jafningjahópnum og vinna svo 
með kjörnum fulltrúum. Samtímis þróa þau smám saman með sér hæfileikann 
til að setja fram uppbyggilega gagnrýni og koma á sameiginlegum reglum. 

Börnin þurfa að kunna að meta menningu sína og verða meðvituð um hvernig 
einstaklingurinn getur lagt sitt af mörkum til að vernda umhverfið. 

Að lokum, enn og aftur: Í gegnum athafnir en ekki einungis orð, læra börn að 
meta friðinn sem hlýst af réttlæti meðal manna og skilningi milli þjóða.

félagsþroski

Þrátt fyrir hroka volduga 
sæljónsins, háðsyrði klunna-
legu fuglanna, heimskulegt 
afskiptaleysi rostungsins, 
efasemdir hinna selanna og uppgjöf foreldra hans, stofnaði Kotick sér 
í hættu og beitti djörfum kænskubrögðum til að bjarga „þjóð“ sinni, 
sem hafði fram að því verið auðveld bráð selveiðimanna. 

Hann lifir sig inn í þjáningar annarra og neitar að beygja sig undir 
örlög sem hinir selirnir hafa alltaf talið óumflýjanleg. Hann reynir að 
hvetja aðra til að fylgja sér, fara burt af þessum hættulega stað sem 
þeir halda dauðahaldi í af því að þeir þekkja hann. Hann vill að selirnir 
berjist til að öðlast örugg heimkynni, jafnvel þó þeir viti kannski ekki 
enn hvar þau er að finna. Kotick er sannur leiðtogi og stendur á sama 
þótt allir haldi að hann sé ekki með fullu viti, hæðist að honum og 
dragi góðan ásetning hans í efa.

Kotick hefur skýrar hugmyndir og getur fylgt þeim eftir. Á endanum 
finnur hann sækýrnar sem virðast í fyrstu vera heimskar en vísa honum 
loks á öruggar strendur þar sem veiðimennirnir ná aldrei til þeirra.

Kotick, sundkappinn mikli, staðfasti og umhyggjusami selurinn sem 
setur velferð annarra ofar eigin hagsmunum, verður sá ungi vinur 
drekaskátanna sem kennir þeim að rétta öðrum hjálparhönd.

        Þó að Frans frá 
       Assisi hafi verið ungur 
maður um árið 1200, er auðveldlega hægt að bera hann saman við 
ungt fólk nú á dögum. Hann var sonur ríkrar fjölskyldu og vildi vera 
hrókur alls fagnaðar. Á riddaraburtreiðunum, sem voru vinsælar í þá 
daga, var hann þekktur fyrir hugprýði og glæsimennsku og hvert sem 
hann fór útdeildi hann peningum, eldmóði og ævintýraþrá. 

Upp úr tvítugu varð hann mjög leitandi að tilgangi lífsins og hugsi 
varðandi andlegan þroska. Hugmyndir hans um guð urðu mjög 
skýrar á þessum tíma, en þörf hans til að opinbera öðrum þær mætti 
nokkrum hindrunum, þar sem hann var skyldaður til að grípa til vopna 
og verja heimaborg sína, þola þá þrekraun að dúsa í fangelsi í heilt ár 
og glíma við alvarleg veikindi. 

Maðurinn hefur ætíð leitað að svörum við spurningum um uppruna sinn, náttúru og 
örlög mannkynsins. - Hvaðan kom ég? - Hver er ég? - Hvert er ég að fara? 

Fólk spyr mismunandi 
spurninga eftir umhverfi sínu 
og vitund. Manneskja sem 
reynir að lifa lífinu samkvæmt 
samvisku sinni spyr öðruvísi 
spurninga en sú sem heyrir ekki þessa innri rödd. Sá sem þjáist spyr annarra spurninga 
en sá sem er heill heilsu. Trúaðir gætu orðað spurninguna öðruvísi en efasemdarfólkið 
og barnið öðruvísi en sá fullorðni. En í grundvallaratriðum er það sama ráðgátan sem 
kallar á svar. 

Við getum ekki skipt manneskjunni snyrtilega niður í líkamlegar, vitsmunalegar, 
siðferðilegar, tilfinningalegar og félagslegar einingar og ekki heldur útilokað hina 
andlegu hlið. Þar af leiðandi hlýtur heildstæður persónuþroski einnig að ná til hins 
andlega þroskasviðs.

Þegar börnin vaxa upp úr því að trúa á töfra og jólasveina, er líklegt að þau sem 
eru á drekaskátaaldrinum spyrji spurninga um lífið sjálft. Aðferðirnar sem þau þróa 
með sér til andlegs þroska velta í raun á svörunum sem þau fá við spurningum 
sínum frá fjölskyldunni, í skólanum, því sem þau sjá í kringum sig og að sjálfsögðu 
sveitarforingjunum og almennt úr umhverfi skátasveitarinnar.

Gegnum skátastarfið læra börn að skynja lífsgildin í sjálfum sér, öðru fólki og í 
náttúrunni, og þau eru hvött til að læra meira um eigin trúarbrögð. 

Börnin fræðast um önnur trúarbrögð en sín eigin. Í opinskáu andrúmslofti og umhverfi 
sem einkennist af gagnkvæmri virðingu læra þau að líta á félaga sína sem jafningja, án 
þess að trúin verði nokkurn tíma tilefni þess að gera upp á milli þeirra. 

leitin að tilgangi lífsins

vinir lífsins eins og
     heilagur Frans

andlegur þroski

Eftir þetta gjörbreyttist líf hans 
og hann steinhætti að vera venjulegur, 
fordekraður sonur ríkra foreldra. 
Hann afsalaði sér öllum veraldlegum 
eigum, arfi, burtreiðum og veisluhöldum. 
Hann gaf aleigu sína og varði löngum 
stundum við bænir og tilbeiðslu, kaus 
að lifa einföldu og fábrotnu lífi, helga 
sig algjörlega þjónustu við fátæka 
og breiða út hugsjón sína. 

Boðskapur hans og fordæmi var 
svo áhrifamikið að fyrr en varði fór 
annað ungt fólk að taka þátt í starfi 
hans og áður en hann var orðinn 
fertugur voru Fransiskusar
-munkar orðnir fleiri en 
5000. Þeir lærðu af orðum 
hans og fordæmi að sætta 
sig við lífið eins og það er.

Mannkærleikur Frans byggist á 
svo opinni og altækri nálgun að ímynd 
hans nær langt út fyrir hinn kaþólska 
kristna heim og er enn í dag fyrirmynd 
annarra. Frans lét sér annt um alla; holdsveikisjúklinga, ræningja, 
aðalsmenn og alþýðumenn, kristna menn og múslima, allt voru það 
bræður hans og systur. 

Auk þess hafa fáir verið eins miklir vinir lífsins og Frans frá Assisi, 
hann var sagður bróðir sólarinnar, vatnsins, stjarnanna, fuglanna 
og dýranna.

Frans er fordæmi fyrir auðmýkt, ást á náttúrunni, vináttu við dýr og 
umfram allt leitina að lífsgildunum. Hann er góður félagi til að hjálpa 
drekaskátunum til að þroskast á andlega sviðinu.

þroskasviðin
  og áfangamarkmið   
     skátanna

  Auk alls þessa fylgir sá kostur þroskasviðunum að 
með þeim má skipuleggja áfangamarkmiðin sem börnunum standa 
til boða að gera að persónulegum markmiðum sínum í samvinnu 
við foringjana.

Í næsta kafla kynnum við áfangamarkmið hvers þroskasviðs 
fyrir sig, hvernig foringjarnir útskýra þau fyrir börnunum og 
hvernig börnin laga þau að sér, tileinka sér þau og gera þau að 
persónulegum markmiðum sínum. 




